
Verulegur samdráttur í 
útflutningsverðmæti sjávarafurða 

Útflutningur sjávarafurða nam 138,5 ma.kr. á fyrstu 

7 mánuðum ársins. Það er nokkur samdráttur frá 

því á sama tímabili í fyrra þegar hann nam 160,4 

ma.kr. Alls nemur samdrátturinn 13,6% eða 22 

ma.kr.  

Styrking krónunnar hefur töluverð áhrif 

Þessi þróun skýrist fyrst og fremst af breytingum á 

gengi krónunnar og veiðum. Krónan hefur verið í 

styrkingarfasa síðustu misseri og var gengisvísitala 

krónunnar að meðaltali 188 stig á fyrstu 7 mánuðum 

ársins borið saman við 205,7 stig sama tímabil í 

fyrra. Vísitalan hefur því lækkað um 8,6%. 

Styrkingin er þó æði misjöfn eftir gjaldmiðlum.  

Af þeim 10 löndum sem kaupa mest af íslenskum 

sjávarafurðum er gengisveikingin áberandi mest á 

gjaldmiðlum Bretlands, Noregs, Nígeríu og 

Rússlands en þessi lönd kaupa um 35% af 

heildarútflutningi sjávarafurða. Gengi 

sterlingspunds var að meðaltali 12,9% veikara 

gagnvart íslensku krónunni fyrstu 7 mánuði ársins 

borið saman við sama tímabil í fyrra. Gengi norsku 

krónunnar og nígerísku nærunnar var hins vegar á 

bilinu 12,6-13,3% veikara gagnvart íslensku 

krónunni miðað við sömu tímabil. Veiking 

Rúblunnar var hins vegar töluvert meiri en hún gaf 

eftir um 22,4% gagnvart krónunni milli tímabilanna. 

Veiking þessara fjögurra gjaldmiðla umfram t.d. 

veikingu evrunnar, sem veiktist um 6% milli 

tímabila gagnvart krónunni, á sér sínar skýringar.  

Brexit veikti pundið 

Hvað Bretland varðar hefur gengi pundsins gefið 

töluvert eftir í kjölfar ákvörðunar Breta um að ganga 

úr Evrópusambandinu. Þjóðaratkvæðagreiðslan var 

í júní og veiktist pundið um 8,4% milli júní og júlí. 

Veiking gjaldmiðla Noregs, Nígeríu og Rússlands má 

hins vegar fyrst og fremst rekja til lækkunar 

heimsmarkaðsverðs olíu en allar þessar þjóðir eru 

töluvert háðar útflutningstekjum af olíu.  

Fyrstu 7 mánuðir ársins 2016 borið saman við sama tímabil 
árið áður. Breyting gagnvart íslensku krónunni. 
Heimild: Seðlabanki Íslands 

Útflutningur fyrstu 7 mánuði hvers árs á gengi hvers árs 
Heimild: Hagstofa Íslands 

Þó eru það ekki allir gjaldmiðlar sem hafa veikst 

gagnvart krónunni. Þannig hefur japanska jenið 

styrkst um 2,6% gagnvart henni milli tímabila en 

Japan kaupir um 3,5% af útflutningi íslenskra 

sjávarafurða og er í 10. sæti yfir stærstu 

kaupendurna.  

Samdráttur í veiðum hefur einnig áhrif 

Það eru þó ekki einungis gengisáhrif sem skýra 

lækkun útflutningsverðmætis heldur einnig 

samdráttur í veiðum. Helst ber þar að geta minni 

loðnuveiðar en útflutningur loðnuafurða dróst 

saman um helming í tonnum talið á fyrstu 7 

mánuðum ársins borið saman við sama tímabil í 

fyrra. Þrátt fyrir að loðnan sé veidd á fyrstu þremur 

mánuðum ársins stendur útflutningur á henni yfir 

nokkra mánuði eftir að hún er veidd. 

Útflutningsverðmæti loðnuafurða hefur á þessu ári 

numið 11,9 ma.kr. borið saman við 22,9 ma.kr. á 

sama tímabili í fyrra.  

Útflutningsverðmæti rækju dróst saman um 3,4 

ma.kr. milli ára eða um rúmlega þriðjung en veiðar 

drógust saman um 18% milli ára. Hér er rétt að 

benda á að Bretar kaupa 70% af útfluttri rækju frá 

Íslandi.  

Af botnfisktegundum drógust veiðar á ýsu og ufsa 

saman og var samanlagt útflutningsverðmæti þeirra 

2,7 ma.kr. minna sem gerir um 13,5% samdrátt. 

Veiðar á þorski jukust um 13,5% milli ára og jókst 

útflutningsverðmæti hans um 4,1%.  

Þrátt fyrir að hafa hækkað frá áramótum er 

heimsmarkaðsverð olíu enn lágt 

Í ljósi þess hve vægi Bretlands, Noregs, Nígeríu og 

Rússlands er hátt í útflutningi sjávarafurða mun 

gjaldmiðlaþróun þessara þjóða hafa töluverð áhrif á 

útflutningsverðmæti sjávarútvegsins. Gengisþróunin 

er svo aftur töluvert háð heimsmarkaðsverði olíu, 

sérstaklega í tilfelli Noregs, Nígeríu og Rússlands en 

Bretar flytja einnig út olíu þó í litlu mæli sé.  

Heimsmarkaðsverð olíu náði tímabundnu lágmarki í 

janúar á þessu ári og var meðalverðið á Brent-

hráolíu 31 USD/fatið. Síðan hækkaði verðið aftur og 

náði tímabundnu hámarki í júní en þá var 

meðalverðið 47,8 USD/fatið. Verðið hefur síðan 

lækkað lítillega aftur og var að meðaltali 46,1 

USD/fatið nú í ágúst. Þrátt fyrir þessa hækkun sem 

orðið hefur frá áramótum var verðið nú í ágúst 12% 

Sýnir þær tegundir sem jukust mest og drógust mest 
saman á fyrstu 7 mánuðum ársins borið saman við  
sama tímabil í fyrra 

lægra en það var að meðaltali í fyrra. Meðalverð á 

árinu 2014 var 99,6 USD/fatið og var verðið nú í 

ágúst 54% lægra en það.   

Um 90% af útflutningstekjum Nígeríu koma til 

vegna olíu. Gjaldmiðli Nígeríu, nærunnar (NGN), 

hefur ekki verið leyft að fljóta á síðustu misserum og 

hefur veiking hennar verið mun minni en t.d. 

rúblunnar. Ákveðin stefnubreyting var gerð nú í júní 

þar sem Seðlabanki Nígeríu ákvað að færa sig meira 

í átt að frjálsu floti gjaldmiðilsins. Í kjölfarið lækkaði 

næran um þriðjung milli júní og ágúst.  

Veruleg áhrif á útflutningsverðmæti sjávarafurða 

Sé tekið mið af síðasta gengi gjaldmiðla þessara 

þriggja olíuframleiðsluríkja er ljóst að þeir hafa 

veikst mikið frá því í fyrra gagnvart íslensku 

krónunni. Norska krónan var nú í ágúst 13,4% 

veikari en að meðaltali allt árið í fyrra, rúblan (RUB) 

er 16,6% veikari og nígeríska næran er 45% veikari. 

Ef gjaldmiðlar þessara landa halda áfram að vera á 

sömu slóðum á næstu misserum er ljóst að það mun 

hafa umtalsverð áhrif á útflutningsverðmæti 

sjávarafurða. Á ársgrundvelli þýðir þessi veiking að 

heildarútflutningsverðmæti sjávarafurða verður að 

öðru óbreyttu 10,6 ma.kr. lægra en það var miðað 

við það sem það var á síðasta ári. Mesti 

samdrátturinn kæmi til vegna veikingar nærunnar 

eða um 6,2 ma.kr.  

Viðskiptakjör hafa batnað verulega 

Lækkun útflutningsverðmætis sjávarafurða milli ára 

endurspeglar ekki endilega versnandi afkomu 

sjávarútvegsfyrirtækja. Undanfarin tvö ár (2014-

2015) hafa viðskiptakjör Íslands1 batnað um ríflega 

10% í heild. Búist er við að viðskiptakjörin haldi 

áfram að batna lítilsháttar á þessu ári en geti gefið 

eftir á komandi árum ef veruleg hækkun verður á 

olíuverði. Sjávarútvegsfyrirtæki hafa notið góðs af 

því að verð sjávarafurða í erlendum gjaldmiðlum 

hefur hækkað undanfarin 2 ár á sama tíma og olía, 

sem er stór kostnaðarliður í útgerð, hefur lækkað í 

verði. Verðþróun íslenskra sjávarafurða í erlendri 

mynt hefur því vegið á móti styrkingu krónunnar og 

minni veiðum. Verð á íslenskum sjávarafurðum í 

erlendri mynt var að meðaltali 2,6% á fyrstu 7 

mánuðum þessa árs borið saman við sama tímabil í 

fyrra. Verð á botnfiski var 3,7% hærra milli sömu 

                                                           
1
 Vegin áhrif verðþróunar okkar helstu útflutningsafurða samanborið við verðþróun innflutnings 

Sýnir útflutningsverðmæti sjávarafurða í fyrra og samdrátt 
miðað við að gengi gjaldmiðla þessara landa í ágúst hefði 
verið það sama yfir allt þetta ár 
Heimild: Hagstofa Íslands, Hagfræðideild 

tímabila en verð á uppsjávarfiski var 2,3% lægra. 

Hærra verð á botnfiski er ákveðið styrkleikamerki 

fyrir íslenskan sjávarútveg því að heimsmarkaðsverð 

á kjöti hefur verið í lækkunarfasa á síðustu 

misserum og var 13% lægra á fyrstu 7 mánuðum 

ársins borið saman við sama tímabil í fyrra. Þessi 

verðhækkun á íslenskum botnfiski á sama tíma er 

athyglisverð því að vanalega hefur verð á honum 

fylgt á eftir verðbreytingum í kjöti. Hvort að verð á 

botnfiski kunni að lækka á næstu misserum vegna 

áhrifa frá verðþróun í kjöti verður framtíðin að leiða 

í ljós.  

 

 

 

 

Innihald og form skjals þessa er unnið af starfsmönnum Hagfræðideildar Landsbankans hf. (hagfraedideild 

@landsbankinn.is) og byggist á aðgengilegum opinberum upplýsingum á þeim tíma sem greiningin var unnin. Mat á 

þeim upplýsingum endurspeglar skoðanir starfsmanna Hagfræðideildar Landsbankans á þeim degi þegar greiningin er 

dagsett, en þær geta breyst án fyrirvara.  

Landsbankinn hf. og starfsfólk hans taka ekki ábyrgð á viðskiptum sem byggð eru á þeim upplýsingum og skoðunum 

sem hér eru settar fram, enda eru þær ekki veittar sem persónuleg ráðgjöf fyrir einstök viðskipti.  

Bent skal á að Landsbankinn hf. getur á hverjum tíma haft beinna eða óbeinna hagsmuna að gæta, ýmist sjálfur, 

dótturfélög hans eða fyrir hönd viðskiptamanna, s.s. sem fjárfestir, lánardrottinn eða þjónustuaðili. Greiningar eru 

engu að síður unnar sjálfstætt af Hagfræðideild Landsbankans og innan Landsbankans eru í gildi reglur um aðskilnað 

starfssviða sem eru aðgengilegar á vef bankans. 

 


